
Shivaproktam Suropadeshah

శివప్రోక్తం   సురోపదేశః

మన్మాయామోహితాయూయమభిజాతాస్స్థ సత్తమాః  ।
భవన్తః పశవస్సర్వే చాబ్రహ్మస్తమ్భపూర్వకాః  ॥ ౫॥
అహం మాయామయైః  పాశైరీషణాభిస్సురాసురాన్  ।
వధ్వా క్రీడామి  దేవ్యా చ జగత్యస్మింశ్చరాచరే ॥ ౬॥
అహమేవ సురాన్త్సర్వాన్మోచకో భక్తిభావితః ।
మమ రూపమవిజ్ఞాయ  భవన్తో విగ్రహం  మమ ॥ ౭॥
దృష్టైవ్వ  చేష్టాం  వివిధాం గుణభూతాం గుణాతిగాః ।
విషయేష్వనురక్తం మాం జ్ఞాత్వా  మోహం పరం గతాః ॥ ౮॥
తదద్యైవాపనేష్యామి  శ‍ృణుధ్వం పరమం మమ ।
గోప్యాద్గోప్యతరం  జ్ఞానమథర్వశిరసి  స్థితమ్  ॥ ౯॥
సర్వశ్రుతిశిరోద్భూతం  సాక్షాదజ్ఞాననాశనమ్  ।
అహమేకో నిరాధారో వర్తామ్యాకాశవత్సదా ॥ ౧౦॥
నైవ  లేపోఽస్తి మనసో మమ కార్యేన్ద్రియైస్సదా   ।
న మహాభూతసఙ్ఘైశ్చ  న కాలేన దిశా సురాః ॥ ౧౧॥
వస్తుతో హ్యపరిఛిన్నోహ్యసఙ్గోఽస్మినిరామయః  ।
అవ్యక్తః  పరమాత్మాహం సర్వేషామన్తరాస్థితః  ॥ ౧౨॥
అహమాదిశ్వ మధ్యఞ్చాప్యహమన్తస్సనాతనః ।
జగజ్జన్మాదినాశోత్థఙ్క్రియాభిర్నాహమీశ్వరః   ॥ ౧౩॥
మత్త ఏవాఖిలం విశ్వం మయ్యేవేదం స్థితం  సురాః ।
బ్రహ్మవిష్ణవీశ్వరేద్రేన్ద్రా     భవన్తో మత్త ఏవ హి ॥ ౧౪॥
నిర్గతాస్స్థ  భవన్తో వై జగజ్జాలమిదం  సురాః ।
సోమోఽహం జనితా దేవాస్సర్వేషాం భవతాం సురాః ॥ ౧౫॥

శివప్రోక్తం   సురోపదేశః

భవద్భిస్సహ మయ్యేవ విద్యతే తచ్చరాచరమ్ ।
న మత్తోఽస్తి పృథక్కిఞ్చిన్నేహ నానాస్తి కిఞ్చన ॥ ౧౬॥
మాం విజ్ఞాయేదమఖిలం  జానన్త్యేకం సనాతనమ్ ।
మమైకత్వపరిజ్ఞానాత్కో   మోహోఽత్ర నిలిమ్పకాః ॥ ౧౭॥
మాం విదిత్వైవ  పరమా శాన్తిస్తేషాం  సదైవ  హి ।
గ్రన్థిభిర్నాభిభూయన్తే   కామ్యకర్మమయైస్సురాః  ॥ ౧౮॥
వధ్యన్తేఽత్ర భవన్తో హి వివశా (పశవః)మమ మాయయా ।
వాక్యైర్గుణమయైర్దేవాస్తత్ఫలం     ప్రాప్యతే  దివి ॥ ౧౯॥
యేయథామాం ప్రపద్యన్తే  నానోపాసనయా సురాః ।
తాంస్తథైవాహమేవాద్య  తద్భావానాం ప్రపూరకః  ॥ ౨౦॥
తథైవ  ప్రేరయామ్యద్య  సోఽహఙ్కారపరో భవేత్ ।
మాం ప్రేరకమవిజ్ఞాయ   కర్తాహమితి మన్యతే ॥ ౨౧॥
సర్వేన్ద్రియగుణాభాసం  సర్వేన్ద్రియవివర్జితమ్   ।
సర్వస్య ప్రభుమీశానం  సర్వస్య శరణం సురాః ॥ ౨౨॥
(సర్వస్య ప్రభుమీశానం  సురస్సర్వస్యకారణమ్) ॥ ౨౨॥
అపాణిపాదోఽజవనః పశ్యామ్యహమతన్ద్రితః  ।
అచక్షుశ్శ్రోత్రహీనోఽస్మి  మనఃప్రాణాతిగోఽస్మ్యహమ్  ॥ ౨౩॥
మయావాస్యమిదం సర్వే మాం విజ్ఞాయ  విముచ్యతే ।
అహం సర్వశరీరేషు విజానామీదమేవహి ॥ ౨౪॥
న వేత్తి మాం సురాః కోఽపియోగయుక్తోఽపి కశ్చన (ముక్తయే) ।
సర్వాశ్రయోఽహం  హి సదా సర్వాధారశ్చ సత్తమః ॥ ౨౫॥
పఞ్చకోశవిహీనశ్చ పఞ్చభూతాతిగోఽస్మ్యహమ్ ।
పఞ్చప్రాణాతిగశ్చాహం  క్వేదం దేహేన్ద్రియం  సురాః ॥ ౨౬॥
అపక్షపాతసహితస్సర్వభూతేషు సర్వదా ।
లోకోత్థసుఖదుఃఖశ్చ  షడూర్మిభిరపి ద్రుతమ్  ॥ ౨౭॥
నైవ  లిప్తోఽస్మి దేహేషు హ్యశీర్ష్ణోహమవస్థితః   ।
సూర్యో యథా సర్వలోకం ప్రవర్తయతి   కర్మభిః ॥ ౨౮॥

లోకకార్యవిహీనశ్చ తద్వత్సాక్షిరహం స్థితః  ।
కాయప్రాణమనోధర్మైర్నానాహఙ్కారసమ్భవైః    ॥ ౨౯॥
ధర్మైర్వా  పాపజాలైర్వా  నైవ  లేపోఽస్తి మే సురాః ।
కాష్టాహం  పరమశ్చాహం భాసకోఽహం జడేష్వపి ॥ ౩౦॥
భీపాస్మాదనిలో వాతి భీషోదేతి గభస్తిమాన్ ।
భీషైవ  చన్ద్రయమకా  భీషైవేదం  స్థితఞ్జగత్   ॥ ౩౧॥
జ్యోతిషాం జ్యోతిరస్మీహ బిమ్బాబిమ్బాతిగోఽస్మ్యహమ్ ।
ఏకత్వం వా తథా ద్విత్వం బహుత్వం వా న కిఞ్చన ॥ ౩౨॥
నైవ  ముక్తిర్నైవ  బన్ధో మయి సర్వేశ్వరే సురాః ।
సర్వభూమాత్వహం దేవాస్సాక్ష్యసాక్షివివర్జితః  ॥ ౩౩॥
న చాణుర్న మహాంశ్చాపి నిర్గుణస్సగుణోఽపి  వా ।
న మాయామాయి వా కిఞ్చిన్నైవాహమపి  చేశ్వరః ॥ ౩౪॥
ఏషోఽహం పరమానన్దో రసోఽహం సర్వవస్తుగః ।
ఏప బ్రహ్మాదిస్సర్వశ్చాప్యహమేవ  సదా సురాః ॥ ౩౫॥
యూయమాదిస్సర్వ ఏవ సీమాభూమాహమేవ హి ।
న వేదవాదవేదాన్తైర్న  గురూక్త్యా న చేచ్ఛయా ॥ ౩౬॥
(న వేదవాదవేదాన్తైర్న  గురూక్త్యా నచేజ్యయ) ॥ ౩౬॥
న కర్మణా వా తపసా ప్రాప్నోత్యేకోఽపి  వా సురాః ।
మత్ప్రసాదేనైవ  దేవా వృణుతమ్భక్తమేవ హి ॥ ౩౭॥
మన్నిష్ఠాం  సర్వభావేన కశ్చిజ్జానాతి  వా న వా ।
అథాన్యథా నయత్యర్థం  వేదాన్తానాం దురాత్మవాన్ ॥ ౩౮॥
మామవిజ్ఞాయ  దుఃఖౌఘాన్నైవ  ముక్తో భవిష్యతి ।
విభూతిం మమ వక్ష్యామి శ‍ృణ్వన్తు పరమాం సురాః ॥ ౩౯॥
యల్లాభాన్నాపరో  లాభో మత్ప్రసాదేన లభ్యతే ।
యే భస్మనిష్టాస్సతతం  తేషామేవ ప్రకాశయేత్  ॥ ౪౦॥
యే త్రిపుణ్డ్రలసద్భాలాస్తేపామేతత్ప్రకాశ్యతే   ।
యే రుద్రాక్షమహాదేహాస్తేషామేతత్ప్రకాశ్యతే  ॥ ౪౧॥

యే రుద్రాధ్యాయనిరతాస్తేషామేతత్ప్రకాశ్యతే  ।
యే మల్లిఙ్గారాధనేఛాస్తేషామేతత్ప్రకాశ్యతే   ॥ ౪౨॥
(యే మల్లిఙ్గారాధనేఛాబిల్వపత్రాదిసాధనై    ) ॥ ౪౨॥
యే పఞ్చాక్షరసన్మన్త్రజపధ్యానైకమానసాః   ।
తేషాం శ్రుతిశిరోద్భూతం  జ్ఞానం  విప్రేషు  జాయతే ॥ ౪౩॥
యే శివక్షేత్రనిరతాస్తేషామేతత్ప్రకాశ్యతే  ।
అనన్యభావాస్సతతం వేదాన్తే మయి యే గురౌ ॥ ౪౪॥
అనన్యభావా యే దేవాస్సదా కౌటిల్యవర్జితాః  ।
మన్నామనిరతా యే వై తేషామేతత్ప్రకాశ్యతే ॥ ౪౫॥
సర్వేభ్యో దేవసఙ్ఘేభ్యో  వరిష్ఠం  మన్వతే హి యే ।
మధ్యాననిరతా యే వై తేషామేతత్ప్రకాశ్యతే ॥ ౪౬॥
మధ్యానం వేదవేదాన్తసారతాత్పర్యచిన్తనమ్ ।
తేష్వశక్తేషు  మద్రూపచిన్తనం  తత్ప్రబుధ్యతే ॥ ౪౭॥
చిన్తయేన్నీలకణ్ఠం  మాం త్రిణేత్రం   చన్ద్రశేఖరమ్  ।
ఉమార్ధవిగ్రహం   రూపం స్వహృత్పద్మస్య సద్మగమ్ ॥ ౪౮॥
భావయన్త్సతతం యుక్తస్తజ్జ్ఞానం   ప్రాప్నుయాత్సురాః  ।
అపరోక్షం హి మే జ్ఞానం  తస్య జాయేత నిశ్చితమ్ ॥ ౪౯॥
ఏవం సాధనహీనానాం జ్ఞానం  తద్దుర్లభం   సురాః ।
శ‍ృణ్వన్ గురుముఖైర్భావైర్బుద్ధ్యా    శబ్దార్థవేదనైః    ॥ ౫౦॥
తన్నైవ  తత్ప్రాప్నుయాజ్జ్ఞానం  కోటికల్పశతైరపి  ।
మత్ప్రసాదవిహీనోయో గృహీ వాథ యతిర్వనీ ॥ ౫౧॥
తన్నైవ  ప్రాప్నుయాజ్జ్ఞానం   సాక్షాత్సంసారమోచకమ్ ॥ ౫౨॥
యస్మిన్ గ్రామే  పురే వా సతతపరిచితాపారశైవప్రచారా 
రుద్రాధ్యాయజపాదరాస్సితలమద్భస్మత్రిపుణ్డ్రాదరాః    ।
శమ్భోర్లిఙ్గసమర్చకాస్తు   సుతరాం తే నాతురం నైవ  తే
సమ్ప్రాప్యన్తి యమాద్భయం జనిజరారోగప్రణాశేన  వా ॥ ౫౩॥
జ్ఞానమేతదతిదుర్లభం   సురా భుక్తిముక్తిజనకం మమ భక్త్యా ।

శివప్రోక్తం   సురోపదేశః

యుక్తియుక్తగురుసూక్తిసుధాబ్ధౌ రుద్ధమాద్యమనఘం  సతతఞ్చ ॥ ౫౪॥
లభ్యతే కిల పచేలిమపుణ్యైః  కస్యచిన్మమకృపావశతో హి ।
బన్ధహృద్ధృదయభేదకం   సురాహ్యన్యథాస్య న పథా న కర్మణా ॥ ౫౫॥
॥ ఇతి శివరహస్యాన్తర్గతే  మాహేశ్వరాఖ్యే శివప్రోక్తం   సురోపదేశః ॥
- ॥ శ్రీశివరహస్యమ్  । మాహేశ్వరాఖ్యః ప్రథమాంశః  । అధ్యాయః ౫౦ -సురోపదేశః ।
౫-౫౫॥

- .. shrIshivarahasyam . mAheshvarAkhyaH prathamAMshaH . adhyAyaH 50 -

suropadeshaH . 5-55..

Notes:

Śiva శివ delivers Upadeśa to Deva-sసురోపదేశ whereby He outlines the methods and

merits of worshipping Him.

